
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
বিসর্জ্জন



যেমনি জলেতে ফেলা, মাতা ভাগীরথী

মকরবাহিনী রূপে হ'য়ে মূর্ত্তিমতী

শিশু ল’য়ে আপনার পদ্মকরতলে

মা’র কোলে সমর্পিল। নিষ্ঠা এরে বলে।”

মল্লিকা ফিরিয়া এলাে নতশির করে’-

আপনারে ধিক্কারিল,—এতদিন ধরে'

বৃথা ব্রত করিলাম, বৃথা দেবার্চনা,—

নিষ্ঠহীনা পাপিষ্ঠারে ফল মিলিল না।



ঘরে ফিরে এসে দেখে শিশু অচেতন

জ্বরাবেশে। অঙ্গ যেন অগ্নির মতন;

ঔষধ গিলাতে যায় যত বারবার

পড়ে' যায়—কণ্ঠ দিয়া নামিল না আর।

দন্তে দন্তে গেল আঁটি। বৈদ্য শির নাড়ি

ধীরে ধীরে চলি গেল রােগি-গৃহ ছাড়ি।

সন্ধ্যার আঁধারে শূন্য বিধবার ঘরে

একটি মলিন দীপ শয়নশিয়রে,

একা শােকাতুরা নারী। শিশু একবার

জ্যোতিহীন আঁখি মেলি যেন চারিধার

খুঁজিল কাহারে। নারী কাঁদিল কাতর-

“ও মাণিক ওরে সােনা, এই যে মা তাের,

